
РЕСПУБЛИКА БАНК ТИЗИМИДА БУХГАЛТЕРИЯ ХИСОБИНИ  ТАКОМИЛЛАШТИРИШ МАСАЛАЛАРИ
 
Республика  банк тизими фаолиятига тўғри баҳо беришда банкларда бухгалтерия ишларини тўғри ташкил этиш ва бухгалтерия ҳисобини аниқ юритиш катта аҳамиятга эга.   Бухгалтерия ҳисобини юритиш ишларини тўғри ташкил қилишда бухгалтерия ҳисобини тартибга солувчи қонун ҳужжатлари талабларига риоя этиш талаб этилади. Ўзбекистон Республикасининг “Бухгалтерия ҳисоби тўғрисида”ги Қонунининг 
5-моддасида банкларнинг бухгалтерия ҳисоби ва ҳисоботи Марказий банк томонидан тартибга солиниши белгилаб берилган. Шунга кўра, Марказий банк томонидан тижорат банкларида бухгалтерия ишларини амалга оширишни таъминлайдиган меъёрий хужжатлар ишлаб чиқилади ва такомиллаштириб борилади.

Охирги йилларда Марказий банк томонидан республикамизда фаолият юритаётган банкларда бухгалтерия ҳисобини халқаро стандартлар асосида амалга оширишни таъминлашга алохида эътибор қаратилмоқда. Жумладан, молиявий хисоботнинг халқаро стандартларини банк фаолиятида қўлланилиши учун шарт-шароитлар яратилмоқда. 

Ҳозирги кунда банк молиявий аҳволи ҳақида энг тўлиқ маьлумот тақдим этиш учун 1-сонли "Молиявий ҳисоботни такдим этиш" номли Молиявий ҳисоботнинг халқаро стандарти   қўлланилади.   Молиявий хисоботнинг халқаро стандарти асосида тузиладиган ва тақдим этиладиган умумий йўналишдаги молиявий ҳисоботнинг барча шаклларида 1-сонли  МҲХС қўлланилиши шарт қилиб белгилаб берилган.
      1-сонли МҲХСга кўра, “Умумий йўналишдаги молиявий ҳисобот муайян маълумотга талабларни жавоб берадиган ҳисоботни талаб этиш имконияти бўлмаган фойдаланувчиларнинг талабларини қондириш учун тайёрланади. У алохида такдим этиладиган ёки оммавий хужжатларнинг бир қисмини тақдим этадиган ҳисобот шаклларини ўз ичига олади."

Ўзбекистон Республикаси Марказий банки томонидан “Тижорат банклари томонидан эълон қилинадиган ҳисоботларига қўйиладиган талаблар тўғрисида”ги Низом ишлаб чиқилган  ва амалиётга тадбиқ қилинган. Марказий банк Ўзбекистон Республикаси ҳудудида фаолият кўрсатаётган банклар учун 1-сонли МҲХСга мувофиқ, матбуотда эълон қилинадиган молиявий ҳисобот шаклларини бўлган  бухгалтерия баланси, фойда ва зарарлар тўғрисидаги ҳисобот, капиталдаги ўзга-ришлар тўғрисидаги  ҳамда пул оқимлари тўғрисидаги ҳисоботларни белгилайди.


Ҳозирги кунда республикамиздаги барча банклар юқорида қайд этилган ҳисоботларни тузиб, аудиторлик текширувларидан ўтказиб, матбуотда эълон қиладилар. Бундан ташқари, банкларнинг кредит, депозит, лизинг ва бошқа операциялари ҳам ҳалқаро стандартлар асосида амалга оширилмоқда.

  Республика молия-банк тизими бухгалтерия ҳисоби ва молиявий ҳисобот тизимини Молиявий Ҳисоботларнинг Халқаро Стандартларига тўлиқ мослаштириш борасидаги тадбирлар бундан кейин ҳам давом эттирилади. Бу тадбирлар Жаҳон банкининг техник кўмагида амалга оширилади. Бунда тижорат банкларида бухгалтерия ҳисобига оид қонунчилик ва меъёрий ҳужжатларни МҲХСга  тўлиқ мослаштириш, банкларнинг ҳисобварақлар режасининг МҲХСга мувофиқлаштирилган янги таҳририни ишлаб чиқиш,  тижорат банкларининг МҲХСга мослаштирилган мустақил ҳисоб сиёсатларини қайта ишлаб чиқиш кўзда тутилмоқда.

Ушбу вазифаларнинг бажарилиши  банк фаолиятининг шаффофлигини оширишга, бу эса, ўз навбатида, хорижий инвесторлар,  халқаро ташкилотларнинг, банк омонатчилари ва мижозларнинг банк тизими тўғрисида етарлича маълумот олишига, миллий молия-банк тизимининг халқаро молиявий тизимга интеграциялашув жараёнларини тезлаштиришга хизмат қилади.
